
Euskal Curriculuma, izenez eta izanaz 

Ruben Iglesias San Sebastian  (Euskal Herriak bere eskola-ko kidea) 

Herri jakintza nahi dugu eta jakintza herriarentzat nahi». Badira urteak Telesforo Monzonek bere abesti batean Euskal Curriculumaren esanahi eta izaera definitu zituela. Euskal hezkuntzaren bidea ireki eta adierazi zigun ezaugarri zituen fintasun eta argitasunaz. 
Aurkeztu berri den akordioarekin (Sortzen-Ikasbatuaz, Ikastolen Konfederazioa eta Udalbiltza) Euskal Curriculuma gorpuzteko lehen pausoa eman da. Izan ere, osatzeko dago oraindik, eta egitasmoaren beharra ez dugu inondik inora zalantzan jartzen. Bereziki hiru arrazoirengatik: batetik, egun, Euskal Herriko luze-zabalean dauden curriculum desberdinek ez dutelako gure kulturaren transmisioa eta eraberritzea ziurtatzen; bestetik, eskolak euskaraz izatea eta hezkuntza euskalduna jasotzea ez direlako sinonimoak (euskaraz Txinako historia lasai asko irakats daiteke); eta, azkenik, hizkuntzaren normalkuntzaren hurrengo pausoak hezkuntzaren normalkuntza izan behar duelako.Monzonen definizioa osatu eta aberastu bidean, Euskal Curriculuma, hitz bitan, honela defini genezake: euskaldunok, Euskal Herriaz ez ezik, munduaz dugun ikuspegiaren irudikapena da. Euskal Herrirako prestatzen den kultur ibilbidearen hautaketa da, hau da, Euskal Herriko ikasleek, gizabanako eta gizartekide gisa, beraien garapen osoa Euskal Herrian eta mundu zabalean bizitzeko gaitasunak lor ditzaten.(Curriculumean Euskal Herriko edozein herritako ikasle batek derrigorrezko bigarren hezkuntza bukatutakoan jakin beharreko gutxieneko kontzeptu eta gertakariak, egiten jakin beharreko prozedurak, eta bereganatu beharreko balioak finkatu beharko lirateke). Definizio horren arabera, Euskal Curriculumaren beharra eta eragina hezkuntza formalera mugatzen dugu soilik. Hala ere, hezkuntzaren xedea, 1999. urtean Unescoko Hezkuntzako Nazioarteko Batzordeak aurkeztutako txostenaren arabera, ondokoa da: hezkuntzaren xede nagusia gizakia bere dimentsio sozialean erabat garatzea da. Bizi garen gizartean hezkuntzaren helburuak bideratzen dituen erakunde bakarra ez da eskola. Horregatik, hezkuntza ez-formalera ere zabaldu behar dugu egitasmoa. Eskolaz kanpoko ekintzek, komunikabideek, gizarte eragileek... ere esku-hartze zuzena dute kultura eta balio eramaile gisa, Euskal Herria eta oro har mundua irudikatzeko informazioa igortzen baitigute. Ondorioz, Euskal Curriculumaren ikuspegia zabaldu eta hezkuntza formalaren eta hezkuntza ez-formalaren arteko loturaren garrantziaz jabetu beharrean gaude, osotasunaren bi dimentsio hauek norabide berean lan egin dezaten. Arriskua baitago eskolak eduki eta balio zehatz batzuk indartu, eta ikasleek eskolaz kanpo guztiz kontrako edukiak eta balioak jasotzea. Bidenabar, balio bakoitza definitu beharko genuke, neoliberalismoak kontzeptuen esanahiak prostituitu ditu eta.Izan ere, egun inposatuta ditugun hezkuntza sistemek igortzen dizkiguten balioak eredu neoliberalak ekoitzitakoak dira. Hezkuntzaren funtzioa du tresnatzat eta ondokoak izan litezke xedeak: pertsonak giza-kapital bihurtzea, ezagutu ahalko du (informazioa erruz bildu eta informazioaren autobidean nabigatzea izango du), ekoiztea dirua irabaztea besterik ez da izango, elkarrekin bizitzea lehiatzea izango da...Ohartu behar gara, hezkuntza kultur transmisiorako tresna izateaz gain, pertsona kritikoagoak eta geure buruaren jabe izaten ere lagundu behar gaituela. Hezkuntzak emantzipatzailea izan behar du, eta ez menperatzailea. Hezkuntza sozialki eraikitako errealitatea izaki, curriculumaren bidez errealitate horietaz jabetzea lortu behar da, modu horretan gizartea aldatzeko gaitasuna izango baitugu. Gizaki aske eta autonomoak hezi behar ditugu, ideia faltsu zein komunikazio modu distortsionatuetatik emantzipatutako pertsonak. Apple-k dioen moduan, gure balio, ideia etab. aztertzea eta kritikatzea baita modu bakarra bizi dugun egoera gainditzeko. Ezagutzak gizakiaren eta gizataldearen garapena lortu behar du.Modernitatearen aro honetara iritsi garenean, tren laster bat ageri zaigu (globalitarismoa): mundu zabalaren neurriak etxalde bihurtu nahi dituen tren lasterra. Tren geldiezina, baina norabidez aldatu beharrekoa. Herri gisa egituratu ezean, ekonomiaren globalitarismoak, industria kultural multinazionalak eta berregiturakera geopolitikoak irentsiko gaitu eredu kultural homogeneoaren tsunamian. Beste mundu bat posible delako lelotik beste mundu eredu batera igaro behar dugulako, eta Euskal Curriculumak ere beste mundu eredu hori sortzeko ekarpena izan beharko duelako.Jada orain dela hogeita hamar bat urte abertzaletasunaren eredu den bergararrak adierazi zigun bidetik: «Mundu berri bat nahi (behar) dugu, herri bakoitzak beretik emanez».Ekin diezaiogun bada Euskal Curriculumari, izenez eta izanaz. 

